Умартачыга киңәшләр

Яз салкын килгән һәм озакка сузылган елларда март календаренда язылган эшләрне апрель башларында үткәрәләр. Умарталар өчен урын әзерлиләр, аларны кышлау өеннән алып чыгалар, кышлау өеннән чыгарылган һәм иректә кышлаган умарта кортларының тирәләп очуларын күзәтәләр, умарталарын өстән-өстән генә булса да карап-тикшереп чыгалар. Сәламәтләндерү һәм профилактика эшләрен башкаралар.

Теләсә нинди очракта, әгәр умарта кортлары кышлау өеннән мартта яки апрель башында чыгарылса, оялардагы азык запасларын даими тулыландырып торалар: алар тотрыклы җылы һава урнашканга кадәр җитәргә тиеш (бер умартага 8-10 кг).

һәр семьяга кырыйдан складта сакланган баллы һәм бал икмәкле 1-2 кәрәзле рам кую яхшы булыр. Баллы кәрәзле рамнар булмаганда фумагиллин белән 1,5-2 шәр кг камырсыман шикәрле бал катнашмасы бирәләр. Аны һәвәскәр умартачы Мастицкий канди хәзерләгән кебек ясыйлар (умартачының марттагы эшләрен кара «Бакча», № 2, 2002). 20 кг шикәр пудрасына (ярмасыз) 45-50° температурада сулы җылыткычта эретелгән 5 кг бал, ярты стакан суда җебеттелгән 100 г фумагиллин кушалар. Аларның бөтенесен бергә камырсыман массага кадәр җиткәнче болгаталар.

Әгәр андый катнашманы хәзерләү мөмкин булмаса, умарта кортларын кәрәзләрдә шикәрләнгән бал белән тукландырырга ярый: аны 1,5-2 шәр кг га бүлеп марляга төрәләр һәм умарта эченә рамнардан өстә киндер тукыма астына куялар.

Сәламәт умарта кортларына шикәр сиробы ашатырга да ярый (5 л суга 2 кг шикәр). 25 л сиропка бер флакон фумагиллин салалар. Бер корт семьясына 3-4 л сироп. Сиропны кәрәзле рамнарда (аны кәрәзнең умарта кортларына караган ягына гына тутыралар) яки 30X15 см зурлыктагы полиэтилен янчыкларда бирәләр; аны күләменең өчтән бер өлешенә генә тутыралар; шуннан соң буш кырыйларын бөклиләр, һавасын чыгаралар һәм пленканы кайнар үтүк белән ябыштыралар. Аннары өч миллиметрлы кадак белән пленканың өстәге өлешендә 10-12 таҗга тишәләр һәм янчыкны киндер астына рамга куялар. Кортларга азыкны кичләрен, ә һава начар торганда көндез дә бирәләр.

һава температурасы күләгәдә 14-16° ка җитеп, тотрыклы җылылар башлангач корт семьяларын җентекләп карап чыгалар. Бу юлы һәр ояны тулысынча сүтәләр, корт семьяларының көчен беләләр. Карап тикшерүнең төп максаты - умарта кортларына мөмкин кадәр күбрәк уылны тизрәк үстерергә ярдәм итү.

Хәлсезләнгән умарта кортларына ярдәм күрсәтәләр: рамнарны, барысы да кортлар белән сарылырлык итеп, 6-7 гә кадәр кыскарталар, аларны көчле семья умарталарыннан алынган бер-ике үскән корт уыллы рамнар хисабына көчәйтәләр. Шушы ук чорда анасыз семьяларга запас корт аналы нуклеуслар куялар, ояларны өстән һәм ян-якларыннан яхшылап җылыталар.

Ләкин корт анасын, кортларыннан башка, үзен генә утырту кирәклеге дә килеп чыга. Ул чакта анасыз семья оясы уртасыннан умарта кортлары белән капланган рамны алалар, аны анасын алу планлаштырылган нуклеуска якын китерәләр. Ананы тоталар һәм әле киптерелгән кәрәзгә кортлар арасына җибәрәләр (ә анда буш күзәнәкләр бар) һәм кырыйларын кәрәз эченә батырып кечкенә генә колпак белән тотып алалар. Ябылган ананы рамны анасыз умартага кире кайтаралар. Аны ояның уртасына куялар. Әгәр корт анасы йомырка сала башласа һәм аны умарта кортлары якын кабул итсә, бер тәүлектән соң колпакны алалар.

Әгәр инде анасыз семья төзәтүгә авыр бирешсә һәм утыртылган ананы үтерсә, утыртыла торган ананы читлегенә ябалар, аны ояның урта рамнары арасына куялар. Бер көннән читлекнең астагы тишеген ачалар һәм ачылган тишекне иске кәрәз белән сылыйлар. Шушы кәрәздә берничә тишек тишәләр, аны бал белән майлыйлар һәм читлекне кабат рамнар арасына куялар, уңай шартлар булганда умарта кортлары кәрәзне кимереп, корт анасын чыгаралар. 2-3 көннән корт анасының йомырка сала башлаганмыюкмы икәнлеген тикшереп карыйлар.

Корт анасын алмаштыруны да шундый ук юл белән эшлиләр. Бу максатта карт корт анасын эзләп табалар һәм үз исен сиздерсен өчен 2 сәгатькә ана читлегенә ябып торалар. Аннары шул читлеккә ана корт урынына яшь ананы ябалар. Әгәр умарта кортлары аны кабул итсә, ана кортны исле кәрәз ярдәмендә шул ук югарыда язылган юл белән читлектән чыгаралар.

Апрельдә корт аналарын ярдәм кирәк булган анасыз семьяларга гына утырталар. Кыйммәтле корт аналарын утырту яки начар сыйфатлыларын яшь аналар белән алмаштыру, кагыйдә буларак, җәй көне, төп табышка 7-12 көн кала яки аннан соң үткәрелә.

Семьяга корт анасын утыртуның үз методлары тәҗрибәле һәр умартачыга билгеле. Шуңа күрә әле китереп үтелгән методларын саклау мәҗбүри түгел.

Ай барышында, беренче тапкыр тирәләп очканнан соң, кышлап чыккан карт умарта кортлары акрынлап үлә бара, аларның урынын яшь кортлар ала. Умартада шартлар яхшы булганда корт анасы апрель ахырында тәүлеккә 500-800 йомырка сала. Чама белән өч атнадан алардан яшь кортлар чыга. Шуңа күрә умартачылар яз көне үз вакытында, корт семьяларының үсүенә карап, умарталардагы ояларны киңәйтәләр, ясалма кәрәзле һәм коры кәрәзле (яңа кәрәз) рам аскуймалары (магазиннар) ясыйлар, һәр умартаны кортлар капламаган кәрәзле 3-4 буш рам белән тәэмин итәләр. Ул рамнарга умарта кортлары бал һәм бал икмәге сала. Алармы шуннан соң алалар һәм складта саклыйлар, ә киләсе елда умарта кортларын өстәмә тукландыру өчен умарталарга чыгарып куялар.

Ояларны үз вакытында киңәйтү төп табыш башлануга һәр семьяда төрле яшьтәге 40-50 мең корт һәм күпсанлы печатьле уыл булдырырга мөмкинлек бирә һәм аларның ил аеру инстинктын бераз баса төшә. Төп табыш вакытында андый семьялар һәр көнне умартага 2-3 кг югары сыйфатлы бал алып кайталар.

Тәҗрибәле һәвәскәр умартачылар, кортларны суытмас өчен, ояны саклык белән генә киңәйтәләр. Башта һәр умартачы берәр рам, ә семьяда кортлар саны арту белән - ике-өчәр рам куялар. Аларның икесен кортларга, ә берсен уртага, печатьле уыл янына урнаштыралар.

Әгәр умарта кортлары яхшы өстәмә ашату белән бергә үзләре дә яңа нектар һәм серкә җыеп умартага алып кайтса яз көне яхшы үсәләр. Шуңа күрә умарталарны җентекләп карап чыгып, аларны беркадәр ремонтлаганнан соң беренче мөмкинлек булу белән үк умарталыкны язгы бал җыю урыннарына - таллыкларга күчерергә кирәк. Умарта кортлары баллы үсемлекләргә никадәр якынрак булса, алар нектар һәм яшь серкәне шулкадәр күбрәк җыялар.

Апрельдә буш вакытларда умарталыкта буш урыннарга баллы чәчәкле агачлар һәм вак куаклар утырталар, кырмыска һәм шөпшә ояларын бетерәләр, ашыгыч булмаган башка эшләрне башкаралар.

Умартачыга

Умарта кортлары хуҗаларын белмиләр, ә үз-үзләрен тотуларында инстинктка гына буйсыналар. Аларны суган, сарымсак, бензин, керосин, одеколон, хушбуй, кан, тир (бигрәк тә ат тире) исләре, хәтта җиллә телмәгән өс киемнәре дә бик нык ярсыта. Умарта кортлары эләгеп чәбәләнмәсен һәм ачулары чыкмасын өчен өс-баш киеме ворслы (йонлы) булмаска тиеш. Кортларның усал булу-булмауларына карамастан, ачык төстәге комбинезон кию яхшы булыр, чалбар балакларын оекбашларга тыгарга, башка һәм биткә челтәр кияргә кирәк. Тәҗрибәле һәм эшне белүче умартачыларның бал кортлары гадәттә һәрвакыт тыныч була.

Корт анасының сыйфаты аның авырлыгына бәйләнгән: ул никадәр авыр булса, йомыркаларны шулкадәр күбрәк салыр. Соры кортлар да аларны теләбрәк кабул итәрләр.

Варраотозга каршы көрәштә, башка чаралар белән бергә, төзү рамын да кулланалар. Оя уртасына буш рам яки аның тар гына кәрәз полосасы ябыштырылган өске планкысы гына куела. Эшче кортлар соры корт оясын төзеп бетереп өстен ябыштырып куйгач та аларны кисеп алалар һәм эчендәге талпаннары белән бергә юк итәләр.

Күпчелек үсемлекләрдән кортлар бал да, серкәләр дә җыялар, ләкин кайберләрендә баллык бөтенләй булмый. Андыйларга чикләвек куаклары, мәк, гөлҗимеш, люпин, кукуруз һ. б. керә.

